Atzoko hauteskunde emaitzen harira, Aralarrek hiru gogoeta hauek helarazi nahi dizkio euskal gizarteari:

1. Aralarren emaitzak oso onak izan dira. 62.214 boto lortu ditugu, hiru herrialdeetan ordezkaritza, eta lau parlamentari. Botoen %6a lortu dugu, orain arteko emaitzak erabat gaindituz. Eskerrak eman nahi dizkiegu Aralarrengan konfiantza erakutsi duten herritar guztiei, eta hurrengo lau urteotan, orain arte bezala, lanarekin erantzungo diogu herritarrekin hartutako konpromisoari. Ezkerreko alternatiba abertzale eta bakezalea eraikitzen eta indartzen jarraituko dugu eta krisi egoera larri honetan langilegoaren ahotsa eramango dugu legebiltzarrera. Krisiaren zama guztia langileen gain eror ez dadin lan egingo dugu, ezkerretik. Lanean jarraituko dugu sufrimendu guztiekin amaitzeko, ilegalizaziorik egon ez dadin, mehatxatutako pertsonarik egon ez dadin, hildako gehiago egon ez dadin, presoen aldeko borroka jardungo dugu, herri honetan behingoagatik aro berri bati ekin diezaiogun, indarkeriaren zurrunbiloarekin amaitu dezagun.

2. Emaitzek agerian utzi dute, beste behin, herri honetako gehiengoa abertzalea dela. Ilegalizazioen ondorioz, itxuraldatuta gelditu da Eusko Legebiltzarra, eta ez du benetako irudia islatzen. Alderdi konstituzionalistek euren eserlekuak elkartuta abertzaleek baino ordezkari gehiago lortu dituzte, baina independentista eta soberanisten boto kopuruak askoz gainditzen du bloke konstituzionalistarena. Aralarrek argi esan du kanpainan eta gaur berretsi egiten dugu guk ez diogula bide emango obedientzia estataleko lehendakari bati. PSEk, PPk eta UPyDk indarrak metatu eta frente espainiarreko gobernu bat osatzen baldin badute, Aralarrek oposizioa egingo dio, abertzaletasunetik, euskaltzaletasunetik eta ezkerretik. Eta PSE-EEk kanpaina guztian zehar frenterik nahi ez duela esan eta gero, horrelakorik egiten badu gizarteari azalpenak eman beharko dizkio.

Gero eta gehiago gara bestelako ezker abertzale bat beharrezkoa dela uste eta nahi dugunak. Atzo Aralarren alde egin zuten 62.000 lagunekin aurrerapauso garrantzitsua eman dugu bide horretan, Nafarroan Aralarrek duen ordezkaritzarekin, eta Iparraldeko ABrekin abian jarri dugun elkarlanerako batzordearekin, etorkizuneko ezker abertzale politikoaren oinarriak ongi finkatzen dihardugu, ezkerreko alternatiba abertzalea egituratzen ari gara. Euskal Herria bere osotasunean hartuz gehiago gara ezker abertzalea ulertzeko modu hau bultzatu nahi dugunak, iraganeko indarkeriaren dinamikarekin jarraitu nahi duena baino. Gero eta gehiago gara herri honek merezi duela pentsatzen dugunak, herri honek ezker abertzale politikoa behar duela uste dugunak. Indartzen ari gara eta horrek ilusioa eta itxaropena sortzen du gizartean, eta bereziki ezkertiar eta abertzaleen artean. Horregatik, konpromisoa hartzen dugu, indar metaketa bultzatuz, etorkizunean gehiengoa abertzale eta ezkertzalea izan dadin.

